
Minnisblað vegna framkvæmda við Hvaleyrarvöll 1. áfangi

Aðdragandi:

Eftir viðtæka kynningu á efni skýrslu Mckanzie og Ebert innan stofnana 
Hafnarfjarðarbæjar um breytingar á Hvaleyrarhluta  golfvallar Golfklúbbsins 
Keilis á Hvaleyri var undirritaður samningur um framkvæmdir 9. júlí  2015. 

Verkefnið á sér þó mun lengri aðdraganda en þegar hraunhluti Hvaleyrarvallar 
opnaði árið 1997 stóð ávallt til að að gera endurbætur á Hvaleyrarhluta vallarins 
og hefur sá hluti í raun verið notaður sem bráðabrigðavöllur allt frá því ári. 

Samningurinn frá 2015 náði yfir fyrsta áfanga breytinga á Hvaleyrinni  og hefur 
verið unnið eftir fjárhagsáætlun frá júní 2015. Hlutur Hafnarfjararbæjar í 1. 
áfanga hljóðaði upp á 39.592.079 kr. og nam hlutur Keilis 9.898.020 kr. 
Verkefnið er alls þrír áfangar og nær til allsherjar endurbóta á Hvaleyrarhluta 
golfvallar Keilis. 

Verkið:

Verkefnastjórnun var í höndum Bjarna Þórs Hannessonar vallarstjóra Keilis. 
Bjarni er einn helsti sérfræðingur á Íslandi í gerð golfvalla og því mjög mikils 
virði að hafa sérfræðikunnáttu hans innan vébanda Keilis. 

Eftirlit með framkvæmdum var í höndum framkvæmdasviðs Hafnarfjarðarbæjar 
og komu fulltrúar þeirra reglulega í heimsókn á meðan á framkvæmdum stóð. 
Samstarf Keilis og eftirlitsaðila var mjög gott og var öllum fyrirspurnum svarað 
fljótt og vel.

Fjárhagsáætlun stóðst í öllum meginþáttum, þótt Keilismenn hafi þurft að gera 
smávægilegar tilfærslur meðan á verki stóð til að standast áætlanir og þær 
gerðar með samþykki eftirlitsaðila. Enda fjárhagsleg ábyrgð á höndum 
golfklúbbsins á verkinu.   

Uppbygging golfvallar er mjög frábrugðið öðrum framkvæmdum og ekki til 
sérhæfðir verktakar sem sinna verktöku golfvalla á Íslandi. Því var mikið af 
sérfræðivinnu unnið innan veggja Keilis enda fjórir lærðir golfvallarsérfræðingar 
í vinnu hjá klúbbnum.

Golfklúbburinn Keilir er með GEO CertifiedTM-sjálfbærni- og umhverfisvottunina 
sem gefin er út af GEO, Golf Environment Organization, en það eru 
umhverfissamtök sem starfrækja vottunarkerfi fyrir golfvelli. Samtökin njóta 
víðtæks stuðnings innan golfhreyfingarinnar á heimsvísu og vinna náið með 
aðilum utan golfheimsins líkt og UNEP, umhverfisáætlun Sameinuðu þjóðanna, 
og eru aðilar að ISEAL, alþjóðlegum samtökum umhverfismerkja. Þessi vottun 
tryggir að sjónarmið um sjálfbærni eru ávallt ofarlega í huga Keilismanna. 



Mikil áhersla var lögð á það að vera í góðu samstarfi við fornleifafræðing 
bæjarins og gegnum allt verkið hefur verið leitað álits hans og Minjastofnunar 
við alla verkþætti. Enda er Hvaleyrin full af fornminjum og hefur Keilir allt frá 
stofnun sýnt í verki vilja til að varðveita þær minjar sem eru á svæðinu og ábyrga 
varðveislu þeirra.  

Áður en að undirskrift kom hafði Keilir lagt í mikinn kostnað við gerð 
skýrslunnar um endurbyggingu Hvaleyrarvallar og framkvæmdum við 15. braut 
var nánast lokið.  Íslandsmótið í golfi átti að fara fram 2017 á 50 ára afmæli 
klúbbsins og því var beitt nýstárlegum aðferðum til að flýta ræktunarferlinu á 
þeim brautum sem átti að breyta. Akrýldúkur var lagður yfir öll svæði sem sáð 
var í og flýtti það mjög uppgræðslu og gæðum endurbótanna. Mestar 
framkvæmdir fóru fram strax haustið 2015 á 13. og 14. holunum en þar hafði 
ekkert verið unnið. Samkvæmt innkaupareglum Keilis var leitast við að sækja öll 
aðföng sem næst svæðinu og uppgröftur úr nærliggjandi byggingasvæðum var 
notaður til grunnmótunar á holunum. 

Hvaleyrarvöllur er að margra mati ein af skrautfjöðrum Hafnarfjarðar þar sem 
golfleikurinn er nýttur sem jákvætt afl í þágu ábyrgrar umgengni um landið 
okkar og iðkaður sem heilsusamleg útivist sem stunda má gegn hóflegu gjaldi. 
Leikurinn er öllum aðgengilegur og hentar fólki á öllum aldri. 

Þessu hefur Golfklúbburinn Keilir fengið áorkað með faglegu starfi, sterkri vitund 
klúbbfélaga um sjálfbærni og umhverfismál og umfangsmikilli sjálfboðavinnu 
ötulla félagsmanna og síðast en ekki síst ber að nefna hið víðtæka og farsæla 
samstarf Keilisfólks við Hafnarfjarðarbæ í þá ríflega hálfu öld sem liðin er frá 
stofnun Keilis.

